
 Azərbaycan Respublikasındakı möv-
cud ictimai-siyasi vəziyyətə, Prezident 
İlham Əliyevin son bir ildə həyata keçir-
diyi islahat kursuna, hökumətin ümumi 
daxili və xarici siyasətinə ölkə əhalisinin 
münasibətini öyrənmək məqsədilə Fran-
sanın “Opinion Way” şirkəti tərəfindən 
Naxçıvan Muxtar Respublikası istisna ol-
maqla, Azərbaycanın bütün bölgələrində 
geniş rəy sorğusu keçirilib.

 “Azərbaycanda həyata keçirilən 
sosial-iqtisadi fəaliyyəti və bu sahədə 
Prezident İlham Əliyevin son ildə apar-
dığı islahatları necə qiymətləndirirsiniz” 
sualına sorğuda iştirak edənlərin 90,5 

faizi bütövlükdə müsbət cavab verib, on-
lardan 64 faizi bu istiqamətdə hökumətin 
fəaliyyətini “tam bəyəndiyini”, 26,5 faizi 
“əsasən bəyəndiyini” vurğulayıb, rəyi 
soruşulanların yalnız 6 faizi bu suala 
“bəyənmirəm”, 3,5 faizi isə “bilmirəm” 
cavabını verib.

 Xatırladaq ki, aztəminatlı təbəqənin 
maddi rifahının yüksəldilməsi, sosial 
müavinətlərinin artırılması istiqamətində 
son illər ərzində bir sıra mühüm tədbirlər 
görülüb. Bu işlərin davamı olaraq 
Prezident İlham Əliyev cari il fevralın 
26-da “Məcburi köçkünlər və onlara 
bərabər tutulan şəxslər üçün vahid 

aylıq müavinətin artırılması haqqında” 
sərəncam imzalayıb. Həmin sənədə 
əsasən, vahid aylıq müavinətin məbləği 
aprelin 1-dən 50 faiz artırılıb. Minimum 
əməkhaqqının, sosial müavinətlərin, 
pensiya və təqaüdlərin artırılma-
sı, problemli kreditlərin həlli, yeni 
tikililərdən mənzil alanların sənədlərinin 
rəsmiləşdirilməsi əhalinin rahat yaşama-
sı üçün görülən işlərdir.

 Dövlətimiz hər il minlərlə köçkün 
ailəsini yeni evlərlə, mənzillərlə təmin 
edir. Təkcə keçən il 5800-dən çox 
mənzil məcburi köçkünlərin istifadəsinə 
verilib. Bakı şəhərinin ərazisindəki 
yataqxanalarda və digər inzibati 
binalarda müvəqqəti məskunlaşmış 810 
məcburi köçkün ailəsi üçün Prezidentin 
sərəncamına əsasən inşasına 
2018-ci ilin mart ayında başlanan, 

doqquzmərtəbəli daha 15 binanın tikinti 
işləri yüksək keyfiyyətlə sona çatdırılıb. 
Aprelin 5-də Sabunçu rayonunun 
Kürdəxanı qəsəbəsində açılışı edilən 
bu yeni şəhərcik, ölkə üzrə məcburi 
köçkünlər üçün salınan sayca 103-cü 
müasir yaşayış kompleksidir.

 Bu, dövlətimizin sosial siyasətinin 
göstəricisidir. Bu siyasətin mərkəzində 
Azərbaycan vətəndaşı dayanır. Məcburi 
köçkünlərin problemlərinin həlli ölkə 
üçün ən prioritet məsələdir. Dövlət başçı-
sı bu prosesin davamlı olacağını, bütün 
məcburi köçkünlərin yaşayış şəraitinin 
yaxşılaşdırılacağını xüsusi vuğulamışdır: 
“Bu il isə bizim planlarımızda minimum 
6 min mənzilin istifadəyə verilməsi 
nəzərdə tutulub. Artıq bu prosesə start 
verilib və əminəm ki, ilin sonuna qədər 
biz buna nail olacağıq”. 

 Sosial sahədə əsl inqilabi dönüş 
başlanıb. 3 milyon insanı əhatə edən 
böyük sosial paket həyata keçiri-
lir. Cəmiyyəti düşündürən istənilən 
məsələdə Prezident xalqla həmrəylik nü-
mayiş etdirib və irəli sürülən məsələlərin 
həlli ilə bağlı operativ tədbirlər həyata 
keçirib.

 Buna görə də Fransanın “Opini-
on Way” şirkətinın Azərbaycandakı 
mövcud ictimai-siyasi vəziyyətə, 
Prezident İlham Əliyevin son bir ildə 
həyata keçirdiyi islahat kursuna xal-
qın münasibətini öyrənmək məqsədilə 
keçirdiyi rəy sorğusunda vətəndaşların 
böyük əksəriyyəti Prezidentin siyasi 
kursunu bəyəndiyini bildirib. Görürük 
ki, respondentlərin cavabları müxtəlif 
səviyyəli ekspert qiymətləndirmələri 
və xalqın fikirləri ilə üst-üstə düşür. 

Məsələ bundadır ki, əksər beynəlxalq 
təşkilatlar, aparıcı maliyyə qurumları 
son bir ildə Azərbaycanda gedən sosi-
al-iqtisadi prosesləri, həyata keçirilən 
islahat kursunu böyük maraqla izləyir 
və müsbət səciyyələndirirlər. Dünya 
Bankının “Doing Business” hesaba-
tında da Azərbaycan hazırda dünya 
miqyasında 25-ci yerdə qərar tutub. 
Aparıcı beynəlxalq reytinq agentlikləri 
Azərbaycanın sosial-iqtisadi və maliyyə 
durumunu yüksək qiymətləndirirlər. 
Odur ki, Prezident İlham Əliyevin 
Azərbaycan xalqının maraqlarını əks 
etdirən sosial-iqtisadi siyasətinin ölkə 
əhalisi tərəfindən bəyənilməsi tam 
təbiidir.

Aydın HÜSEYNOV, 
Milli Məclisin deputatı

Ölkəmizdə aparılan sosial 
siyasətdən danışanda öncə 
onu deməliyik ki, məcburi 

köçkünlərin problemləri Prezident 
İlham Əliyevin və Birinci vitse-pre-
zident Mehriban xanım Əliyevanın 
ən çox diqqət yetirdikləri, önəm 
verdikləri və qayğı göstərdikləri 
sahədir. Dövlətimiz hər il minlərlə 
köçkün ailəsini yeni evlərlə, 
mənzillərlə təmin edir.

Bakı şəhərinin ərazisindəki 
yataqxanalarda və digər inzibati 
binalarda müvəqqəti məskunlaşmış 
810 məcburi köçkün ailəsi 
üçün Prezidentin sərəncamına 
əsasən inşasına 2018-ci ilin mart 
ayında başlanan, layihə üzrə 
doqquzmərtəbəli daha 15 binanın 
tikinti işləri yüksək keyfiyyətlə sona 
çatdırılıb. Aprelin 5-də Sabunçu 
rayonunun Kürdəxanı qəsəbəsində 
açılışı edilən bu yeni şəhərcik, 
ölkə üzrə məcburi köçkünlər üçün 
salınan sayca 103-cü müasir yaşayış 
kompleksidir. Doqquzu 54, dördü 
36, digərləri isə 108 və 72 mənzilli 
yeni yaşayış kompleksində məktəb və 
uşaq bağçası, o cümlədən digər zəruri 
infrastruktur obyektləri yaradılıb, 
ərazidə geniş abadlıq və yaşıllaşdırma 
işləri görülüb. 72-si birotaqlı, 360-ı 
ikiotaqlı, 306-sı üçotaqlı, 72-si isə 
dördotaqlı mənzillərin ümumi sahəsi 
91 min kvadratmetrdir. 

Kompleksin açılışında dövlət 
başçımız çıxış edərək sakinləri təbrik 
etdi, mənzillərlə tanış olduğunu bil-
dirdi. Tezliklə burada bu günə qədər 
ağır vəziyyətdə yaşayan köçkünlərin 
yaşayacaqlarını qeyd edərək dedi ki, 
uzun illər ərzində yataqxanalarda, 
pansionatlarda, digər uyğunlaşdırıl-
mış yerlərdə yaşayan köçkünlərin 
həyatında yeni dövr başlayır. “Burada 
yaradılan şərait ən yüksək standartlara 
cavab verir. Gözəl, yaraşıqlı binalar, 
geniş otaqlar, mənzillər. Bu, bizim 
siyasətimizi göstərir. Siyasətimizin 
mərkəzində Azərbaycan vətəndaşı 
dayanır. Məcburi köçkünlərin 
problemlərinin həlli bizim üçün ən 
prioritet məsələdir”.

Dövlət başçısı bu prosesin 
davamlı olacağını, bütün məcburi 
köçkünlərin yaşayış şəraitinin 
yaxşılaşdırılacağını xüsusi vuğuladı: 
“Təkcə keçən il məcburi köçkünlər 
üçün 5 mindən çox mənzil inşa 
edilmişdir. Onlar bu mənzillərə 
köçürülürlər. Bu il isə bizim plan-
larımızda minimum 6 min mənzilin 
istifadəyə verilməsi nəzərdə tutulub. 
Artıq bu prosesə start verilib və 
əminəm ki, ilin sonuna qədər biz buna 
nail olacağıq”. 

Həqiqətən də son illərdə həm 
dövlət, həm də özəl sektor tərəfindən 
köçkünlər üçün mənzillərin tikintisinə 
başlanıb. Ötən il açılan “Qobu Park” 
köçkün şəhərciyində mindən çox 
ailə üçün yeni binalar, evlər tikilib, 
bütün infrastruktur yaradılıb. İşğaldan 
azad edilən Cocuq Mərcanlıda öncə 
50, sonra isə 100 evin tikintisi başa 
çatdırılıb, biznes üçün də çox gözəl 
şərait yaradılıb. Tərtərin Şıxarx 
qəsəbəsində tikilmiş şəhərcik isə 1200 
ailənin mənzil problemini həll edib. 
Birinci vitse-prezident Mehriban 
xanım Əliyevanın tapşırığı ilə 2017-ci 
ilin may ayında Qaradağ rayonunda 
1026 məcburi köçkün ailəsi üçün inşa 
edilən yaşayış kompleksinin təməli 
qoyulub. Abşeron rayonunun Masa-
zır, Mehdiabad, həmçinin Sabunçu 
rayonunun Ramana qəsəbələrində 470 
mənzil məcburi köçkünlərə təqdim 
edilib. Bununla yanaşı, Heydər 
Əliyev Fondu tərəfindən alınan 
465 mənzilə Binəqədi rayonu, 9-cu 
mikrorayon ərazisindəki Təcili Tibbi 
Yardım Stansiyasının yarımçıq bi-
nasından məcburi köçkün ailələrinin 
köçürülməsi başa çatdırılıb. 

Dövlətin sosial siyasətində yalnız 
məcburi köçkünlərin problemlərinin 

həlli, onların məişət şəraitinin 
yaxşılaşdırılması durmur. Bütün 
vətəndaşların probleminə, rifahının 
yaxşılaşdırılmasına önəm verilir, 
qayğı göstərilir, ciddi diqqət və 
nəzarət edilir. Əməkhaqqı, pensiya və 
təqaüdlərin istehlak tələbinə uyğun 
artırılması və indeksləşdirilməsi, 
mütəmadi olaraq əhalinin real 
gəlirlərinin bazar səviyyəsinə uyğun-
laşdırılması, aztəminatlı insanların, 
tələbələrin, əlillərin, şəhid ailələri 
və veteranların sosial müdafiəsinin 
təşkili, məktəb və xəstəxanaların 
tikintisi, səhiyyə, təhsil sahələrinin, 
sosial sığorta qaydalarının, ünvanlı 
sosial yardım və pensiya sisteminin 
təkmilləşdirilməsi sahəsində atılan 
addımlar Azərbaycan dövlətinin 
çoxşaxəli sosial siyasətinin təzahür 
formalarının yalnız bir hissəsidir.

Ölkədə sosial sahədə görülən 
işlərin miqyasını təsəvvür etmək 
üçün təkcə maaş və pensiyaların, o 
cümlədən minimum əməkhaqqının 
son 15 ildə bir neçə dəfə artırıldığı-
na nəzər salmaq kifayətdir. Həmin 
müddətdə maaşlar 7, pensiyalar 
9, minimum əməkhaqqı 6,5 dəfə 
artıb. Ötən il də Prezidentin müvafiq 
sərəncamları ilə bütün növ pensiya-
lar, təqaüdlər və sosial müavinətlər 
artırılmışdır.

Əməkhaqları

Prezidentin sərəncamı ilə martın 
1-dən ölkə üzrə minimum aylıq 
əməkhaqqının 180 manat müəyyən 
edilməsi birbaşa əhalinin rifahının 
yüksəldilməsinə xidmət edir. Həmin 
sərəncamın imzalanması ölkədə 
çalışan 600 min nəfərin əməkhaqqının 
artırılması deməkdir. Yəni, qanunla 
dövlət sektorunda işləyən 450 min 
nəfərlə yanaşı, özəl sektorda çalışan 
150 min nəfərin də əməkhaqqı 180 
manatdan aşağı olmayacaq. Bir sözlə, 
martın 1-dən özəl sektor üzrə bütün 
işəgötürənlər əmək müqavilələrində 
müvafiq dəyişikliklər edərək mi-
nimum əməkhaqqını 180 manata 
çatdırmalı və bu dəyişikliyi də Əmək 
Müqaviləsi Bildirişi üzrə Elektron 

İnformasiya Sistemində qeydiyyatdan 
keçirib rəsmiləşdirməli olmuşlar. 

Bu işə ciddi nəzarət olunur və 
minimum əməkhaqqını qeyd olu-
nan səviyyəyə çatdırmayanlar əmək 
qanunvericiliyini pozmuş olacaq-
lar ki, belə olan halda da aidiyyəti 
məsuliyyət tədbirləri görüləcək. 
Sərəncamla minimum əməkhaqqının 
artırılması muzdla çalışanların azı 
40 faizinin əməkhaqlarının artması-
na imkan verəcək. Prezident İlham 
Əliyev demişdir: “Biz minimum 
əməkhaqqını və pensiyanı qaldıran-
da mən bildirmişdim ki, bu proses 
bundan sonra da aparılacaq. Çünki biz 
əsas infrastruktur layihələrini demək 
olar ki, icra etmişik. Düzdür, hələ ki, 
icra ediləsi layihələr var, o cümlədən 
regionların sosial-iqtisadi inkişafına 
dair dördüncü Dövlət Proqramında 

kifayət qədər böyük tədbirlər nəzərdə 
tutulur. Ancaq biz, ilk növbədə, 
əsas diqqəti vətəndaşların sosial 
məsələlərinə yönəldəcəyik”.

 
Şəhid ailələri

 
Dövlət başçısı ölkədə əhalini 

narahat edən bütün sosial-iqtisa-
di məsələləri bilir və onları daim 
diqqət mərkəzində saxlayır. Onların 
həlli istiqamətində ciddi tapşırıqlar 
verir, nəticəsi ilə şəxsən maraq-
lanır. Məsələn, şəhid ailələrinə, 
istisnasız olaraq, 11 min manat 
birdəfəlik müavinətlərin verilməsi, 
həmin kateqoriyaya aid olanlara 
müavinətin 242 manatdan 300 ma-
nata, həmçinin Əfqanıstan veteran-
larının müavinətinin 220 manatdan 
300 manata qaldırılması, məcburi 

köçkünlərlə bağlı geniş inşaat 
proqramlarının icrası bu istiqamətdə 
görülən işlərin təsdiqidir.

Sosial müavinətlər

Prezident İlham Əliyevin 
sərəncamına uyğun olaraq, sosial 
müavinətin məbləğinin yaşa görə 
müavinət alanlar üçün 73 manatdan 
130 manata, I qrup əlilliyə görə 150 
manata, II qrup əlilliyə görə 130 
manata, III qrup əlilliyə görə isə 
110 manata, sağlamlıq imkanları 
məhdud 18 yaşınadək uşaqlar 
üçün 82 manatdan 150 manata, 
ailə başçısını itirməyə görə isə 
ailə üzvlərinin hər biri üçün 68 
manatdan 80 manata çatdırılması nə 
qədər ailənin büdcəsinə köməkdir. 
Sərəncam 576,8 min nəfərə yönələn 

sosial müavinətlərin və Prezidentin 
aylıq təqaüdlərinin əhəmiyyətli 
dərəcədə artırılması, eləcə də həmin 
təqaüdlərin əhatə dairəsinin daha da 
genişləndirilməsi məqsədinə xidmət 
edir.

Beşdən çox uşağı olan qadın-
lara hər uşaq üçün 33 manatdan 55 
manata, uşağın anadan olmasına 
görə 109 manatdan 200 manata, dəfn 
üçün ödənilən sosial müavinətin 
məbləğinin isə 146 manatdan 300 
manata çatdırılması üçün normativ 
hüquqi aktların layihələri hazırlanır. 

25 fevral tarixli sərəncam, eyni 
zamanda, Azərbaycan Prezidentinin 
təqaüdü ilə təmin edilənlərin əhatə 
dairəsinin genişlənməsinə əsas yara-
dıb. Belə ki, sərəncama uyğun olaraq 
I qrup əlillərə və ya sağlamlıq imkan-
ları məhdud 18 yaşınadək şəxslərə 
qulluq üçün əmək pensiyasının 
sığorta hissəsinə əlavə əvəzinə, I qrup 
əlilliyi olan şəxslərə qulluq edənlərə 
və sağlamlıq imkanları məhdud 18 
yaşınadək uşaqlara qulluq edənlərə 50 
manat məbləğində təqaüd təsis edilib. 
Sənəddə, habelə müharibə veteran-
larına kommunal, nəqliyyat və digər 
xidmətlərə görə sosial müavinət, 
habelə döyüşən ordunun tərkibində 
xidmət etmiş müharibə iştirakçılarının 
əmək pensiyasının sığorta hissəsinə 
əlavə əvəzinə, 80 manat məbləğində 
Azərbaycan Prezidentinin təqaüdü 
təsis edilib.

Digər sərəncama əsasən, məcburi 
köçkünlər və onlara bərabər tutulan 
şəxslər üçün vahid aylıq müavinətin 
məbləği bu il aprelin 1-dən 50 faiz 
artırılır ki, bu da dövlət başçısı-
nın həmin kateqoriyadan olanla-
rın sosial problemlərinin həllinə 
göstərdiyi növbəti qayğıdır. Prezident 
Kürdəxanıda yeni yaşayış kompleksi-
nin açılışında bu məsələyə toxunaraq 
demişdir: “Bu yaxınlarda çox böyük 
sosial paket təsdiqləndi. O cümlədən 
məcburi köçkünlərin müavinətləri 50 
faiz artmışdır. Özü də biz bu məbləği 
bir neçə dəfə artırmışıq. Bu gün hər 

bir köçkünə verilən müavinət 50 
faiz artıb. Bu, bizim köçkünlərə olan 
diqqətimizi əks etdirir”.

Bundan başqa 1941-1945-ci illər 
Böyük Vətən müharibəsi iştirak-
çılarına, İkinci dünya müharibəsi 
dövründə Leninqrad şəhərinin 
mühasirəsi zamanı işləmiş və “Le-
ninqradın müdafiəsinə görə” medalı, 
“Leninqrad mühasirəsində yaşayan” 
döş nişanı ilə təltif edilmiş şəxslərə 
(müharibə əlilləri istisna olmaqla) 
Azərbaycan Respublikası Prezidenti-
nin təqaüdünün məbləği (121 manat) 
150 manata çatdırılıb.

Təqaüd və pensiyalar
 
Bununla yanaşı, son aylarda 

dövlət başçısının imzaladığı fərman 
və sərəncamlara əsasən, 100 minə ya-
xın tələbənin təqaüdünün artırılması, 
minimum pensiyaların 38 faiz artaraq 
116 manatdan 160 manata qədər 
qalxması və bunun müqabilində 223 
min insanın pensiya təminatının yax-
şılaşdırılması dövlətin bu təbəqəyə 
göstərdiyi diqqətin əyani sübutudur.

Ev sənədləri

Uzun illər ərzində vətəndaşları 
narahat edən problemlərdən biri 
kimi vaxtilə tikilmiş və hansısa 
səbəblərə görə rəsmi olaraq qəbul 
edilməmiş çoxmənzilli binala-
rın sənədləşdirilməsi məsələsinin 
həlli haqqında imzalanan fərman 
da minlərlə vətəndaşımızı sevin-
dirdi. Çünki imzalanmış fərman 
əsasında bu məsələ həll olunmuş 
hesab edilməlidir. İnanırıq ki, yaxın 
gələcəkdə müvafiq dövlət orqanları 
bütün sənədləşmə işlərini apararaq 
məsələnin həllini təmin edəcəklər.

Problemli kreditlər

Problemli kreditlərin həlli isə 
minlərlə ailənin kredit yükünü 
yüngülləşdirdi. Prezidentin həmin 
fərmanı ilə 800 min nəfərin kredit 
problemi birdəfəlik həll edildi. İlham 
Əliyev vətəndaşla bank arasında 
etimad mühitini bərpa etdi, məhkəmə 
çəkişmələri vətəndaşın xeyrinə həll 
olundu. Bu fərmanla bir daha sübut 
olundu ki, Azərbaycan dövləti üçün 
öz vətəndaşının mənafeyindən üstün 
heç nə yoxdur.

Zərifə BƏŞİRQIZI, 
“Xalq qəzeti”

Biz ölkəmizi 
müasirləşdirməliyik, 
biz Azərbaycanı inkişaf 
etdirməliyik. Elə etməliyik ki, 
bütün problemlər öz həllini 
tapsın. İqtisadi, sosial 
sahələrdə, məhkəmə-hüquq, 
dövlət orqanları sahələrində 
bütün xoşagəlməz hallara son 
qoyulmalıdır. Azərbaycanda 
şəffaflıq tam təmin edilməlidir 
və biz buna nail olacağıq. Bu, 
bizə əlavə imkanlar verəcək. 
Büdcə daxilolmaları daha da 
artacaq, sosial məsələlərin 
həlli daha da sürətlə gedəcək. 

İlham ƏLİYEV 
Azərbaycan Respublikasının Prezidenti

Quruculuq, abadlıq, inkişaf – 
Azərbaycanı  fərqləndirən  amillər

Dünyada çox az ölkə tapılar ki, 
sosial siyasətin təzahür formalarının 
müxtəlifliyinə görə Azərbaycanla 
müqayisə oluna bilsin. Çünki Azərbaycan 
vətəndaşının problemlərinin həlli, 
onun rifahının yaxşılaşdırılması 
yolunda görülən işlər ölkənin prioritet 
məsələsidir. İnsanların rifahının 
yaxşılaşdırılması naminə dövlət 
başçısı tərəfindən imzalanan fərman və 
sərəncamlar dediklərimizin təsdiqidir.

 Prezidentin sosial-iqtisadi siyasətinin 
əhali tərəfindən bəyənilməsi tam təbiidir 


